
Episode 33 – Mga Buhat 19:23–20:1
Sa Ikatatolu Ha Pagmisyun Ki Pablo – 2
Sa Efeso - 2

Likuon
Natun-an taw daw minagi ha episode ha nakalikù si Pablo ta Efeso daw pag-uma din diyà, nagbatbatà ta sinagoga tagù hu tatolu ha bulan, daw angay hu pirmi tagkahitabù, tuminuu sa duma ta ki Jesus ba sa duma hurà tuu.
Daw su tagdagmalan on si Pablo hu hurà pamanuu, minawà si Pablo ta sinagoga daw nagduma ta kandin sa mga namanuu, daw puun taan tinudluan sidan ki Pablo ta iskwilahan ki Tirano, kada anlaw, tagù hu daruwa ha tuig.
Daw sai ha mga utawa ha tinudluan ki Pablo ta iskwilahan ki Tirano, nakalokop sidan ta tibuuk ha nasud ha Asia ha tagbatbatà, daw ayuwà madakol sa nakapamula dan ha mga iglesia pinaagi hu paghagò dan daw pinaagi hu gahom ki Jesus.

Daw su hurà pa makauma si Pablo ta Efeso, amin maama ha nginaranan hu Apolos ha nagbatbat ta sinagoga daw napaliman ki Aquila daw ki Priscila, daw pinaagi hu batbat ki Apolos, naklaru ha naluwas si Apolos, ba sa katun-anan din taman dà ta ki Juan ha Bautista.
Sa atù pa, natun-an pandayà ki Apolos sa alan ha mga impropesiya mahitongod ta ki Jesus, daw napaliman din daan sa inikagi ki Juan ha Bautista ha igsunud si Jesus ta kandin, ba anubà ku minawà si Apolos ta Israel su hurà pa makahiwal si Jesus duun hu kadakolà, aman kulang sa katun-anan din mahitongod hu mga binuhat ki Jesus.
Aman tinudluan kay Aquila si Apolos hu alan ha nangahitabù on ta Israel, daw mahitongod hu kamatayon ki Jesus daw hu pagkabanhaw din, daw tuminuu si Apolos ta ki Jesus.
Daw paglabay hu pila ha panahun, naglayun si Apolos hu dagat daw nagdiyà ta Corinto, daw ayuwà nakabulig si Apolos hu mga tumutuu ta Corinto pinaagi hu gamhanan ha pagbatbat din daw hu adagi ha katun-anan din hu balaan ha kasulatan.

Daw si Pablo, pag-uma din ta Efeso, amin din nauma ha 12 ha buuk ha mga maama ha angay gayod sa kahimtang dan ta ki Apolos. Nangaluwas sidan ta tuminuu sidan hu Manluluwas, ba sa katun-anan dan taman dà gihapun hu bautismu ki Juan ha Bautista.
Aman nagtuu sidan ha madani on sa Manluluwas, ba hurà dan katun-i ha nakauma on gayod, aman binatbatan sidan ki Pablo hu alan mahitongod ta ki Jesus, daw tuminuu sidan, binautismuhan sidan ki Pablo daw nakadawat sidan hu Balaan ha Ispiritu.

Daw hinisgutan taw daan sa mga kabolongan ha impaahà hu Magbabayà, su daw pa ipabarug sa iglesia ta kalibutan, angay hu mga kabolongan ha mga milagro, daw mga dilà daw duma pa.
Ba saan alan ha mga gamhanan ha mga timaan, nahanaw on man ta nakauma on sa hingpit ha iyan sa kumplitu ha lalang ki Ginoo.
Iman tagsandig kiw duun ku lalang hu Magbabayà, daw hadì taw on kinahanglanon sa mga kabolongan.
Hinuun, usahay amin igpaahà ki Ginoo ta kanyu ha kabolongan ba konà iyan sa normal ha igkadahom taw. Kuntintu kiw man duun hu kumplitu ha lalang hu Magbabayà ha naponga nasulat.

Basta madakol gayod sa nangaluwas diyà ta Efeso, ta amin ganì mga mamamarang ha nangaluwas ha nag-amul-amul hu mga libru dan hu kapamarang daw sinunug dan atubangan hu mga naluwas, daw sa bali taan ha mga libru, 50 mil ha silver ha salapì.
Kabolongan gayod sa binuhat hu Magbabayà ta Efeso.

Sa Kahimtang Hu Siyudad Ha Efeso
Na, ha hadì kiw pa tagdayun hu pagtuon mahitongod hu sunud ha mga nahitabù ta Efeso, amin anay mga impurmasyun ha igpahayag ta kanyu alan mahitongod tai ha siyudara.

Sa Efeso, iyan sa pinaka-adagi daw sa pinaka-sapian ha siyudad ta tibuuk ha nasud ha Asia.
Pinaka-adagi sa merkado dan, daw igkapalit diyà sa bisan inu ha igkabayaan.
Diyà ta Efeso tagtimà sa labaw ha mga upisyal hu nasud ha Asia, aman diyà taghusaya sa aradagi ha mga kasu.
Adagi daan sa dungguanan ta Efeso, aman diyà tig-agi sa pruduktu, tagsolod daw taggawas para hu tibuuk ha Asia payanaon ta tibuuk ha kalibutan.

Ba sa labaw ha tigdongog hu siyudad ha Efeso, iyan sa templo hu tag-ampuan dan ha diosa ha Artemisa. Daw tagngaranan daan si Artemisa hu Diana.
Ayuwà madakol sa tagdiyaay ta Efeso para dà hu pag-ahà hu templo ki Artemisa daw para ha makasimba sidan ta kandin.
Adagi gayod ayuwà sa templo ki Artemisa ta 127 ganì ha buuk sa mga tukud hu templo din, daw sa alan ha mga tukud, hinal-upan hu bulawan.
Daw din tai ha templo in-ugsak sa ribultu ki diosa dan ha Artemisa daw ayuwà madakol sa mga susu din.
Na, ku amin kriminal ha ig-apot duun hu templo ki Artemisa, hadì gayod igkadakop ta iyan sa balaud duun hu templo. Aman ayuwà madakol sa mga kriminal ha tagtitimà diyà ta templo ki Artemisa, ta safety man para ta kandan.
Daw sai ha rilihiyon ki diosa Artemisa, ayuwà gayod al-al ha angay hu rilihiyon ki diosa Aphrodite ta Corinto, daw amin dan daan madakol ha mga bahi ha tagsisilbi ta ki Artemisa pinaagi hu pag-ila dan hu mga lawa dan duun hu bisan kin-u ha igkabayà ighumbà ta kandan daw ku amin dan kità, ighulug duun hu templo. Aman sa tagsimba ta ki Artemisa, tag-apil hu kaal-alan.
Madakol sa mga kriminal daw sa mga burikat ha tagtimà ta templo ki Artemisa.
Diyà ta Efeso amin daan mga mananalsal ha tagpanalsal hu mga templo-templo ki Artemisa daw mga atitiyù ha ribultu ha pinurma ha angay hu lawa ki Artemisa daw tignigusyu dan hai. Sa duma tai ha mga templo-templo, tigsalay, sa atù pa, mga atitiyù. Daw sa duma ha malù adagi, tig-ugsak dan duun hu mga balay dan ta pakaulì kun hu tagkangadaluhan daw pakaila pa kun hu gahom daw suwirti hu tag-iya duun.
Aman adagi gayod sa nigusyu hu mga mananalsal ha tagbuhatà hu mga ribultu ki Artemisa daw hu mga templo-templo din.
Daw diyà ta Efeso, madakol daan ayuwà sa mga salamangkiro, mga baylan, mga tagpamarang daw mga tagpang-urasyun. Naongot gayod sa Efeso hu mga utaw ha tagsilbihà ta ki Satanas.
Na iyan haan sa kahimtang hu siyudad ha Efeso.


Mga Buhat 19:23-41
23 Daw din taan ha mga panahuna, amin nahitabù ha adagi ha kasamuk mahitongod ku Dalan. 24 Ta amin utaw ha nginaranan hu Demetrio ha mananalsal ha tagpangbuhat hu mga silver ha templo-templo ki Artemisa daw ayuwà hai adagi ha patigayun ku mga mananalsal. 25 Daw inamul-amul ki Demetrio sa duma din ha mga mananalsal, duma hu mga trabahanti hu mga angay dan hu patigayun daw inikagihan din sidan ha,
“Mga sulud, natun-an yu man ha pinaagi tai ha patigayun pakapanalapì kiw gayod. 26 Daw naahà yu man daw napaliman yu pa gayod ha konà dà dini ta Efeso ba halus ta tibuuk ha Asia, ayuwà madakol sa nangakabig daw nakapalidas tai ha Pablo pinaagi hu pagbatbatà din ha sa mga magbabayà ha binuhat hu mga alima, konà kun sidan mga matuud ha mga magbabayà.
27 Aman dilikadu iman sa nigusyu taw ha mailahan hu madaot ha dongog, daw gawas pa tai, basin ganì isipon ha hurà on pulus hu templo ku bantugan ha diosa ha Artemisa daw mahugnù sa pagkahalangdon ku diosa ha tagsimbahon hu tibuuk ha Asia daw hu tibuuk ha kalibutan.”
28 Na su mapaliman dan hai, napandayà gayod sidan napauk daw nagkulahiay sidan ha, “Bantugan si Artemisa hu mga taga-Efeso!” 
29 Aman nagubut sa siyudad daw alan sidan nagpulaguy hu pagsolod ta kulisiyum ha tagguyudon dan si Gayo daw si Aristarco ha mga taga-Macedonia ha mga duma ki Pablo hu hipanaw. 30 Daw su igsolod ngaay si Pablo duma hu mga kaut-utawan, hurà tuguti hu mga tinudluan. 31 Daw bisan ganì sa duma ha mga pamunuan hu Asia ha mga higala din, pinatugunan dan ha hadì gayod sumolod ta kulisiyum.
32 Daw lahì-lahì sa tigkulahiay hu mga utaw ta ayuwà sidan nangagubut daw sa kadakolà kandan, hurà ganì kasayud ku imbà sidan kangaamul-amul. 33 Daw intulud hu pagpaatubang hu mga Judio si Alejandro, aman inaghat hu mga utaw si Alejandro hu pag-ikagi. Aman nagsingyas si Alejandro ta igpangatarongan ngaay ta atubangan hu mga utaw, 34 ba su makilala dan ha Judio diay, nagdongan sidan alan hu pagkulahiay tagù hu mga daruwa ha uras ha, “Bantugan si Artemisa hu mga taga-Efeso!”
35 Daw su makapahagtong on hu sekretaryo hu lungsod sa mga utaw, inikagihan din sidan ha, “Mga taga-Efeso, natuon sa alan ha mga utaw ha sa siyudad hu mga taga-Efeso, na iyan sa magbalantay hu templo ku bantugan ha Artemisa daw ku sagrado ha batu ha nahulug puun ta langit. 36 Aman tungud ha hadì gayod hai pakalimod, maayad ku magkalma kaw dà daw hadì kaw matag magbuhatà hu bisan inu. 37 Ta inawit yu hai ha mga utawa dini ba hurà bayà sidan panakaw puun hu mga templo daw hurà dan daan insultuha sa diosa taw.
38 Aman ku amin ugaling isumbung ki Demetrio daw hu mga duma din ha mga mananalsal mahitongod hu bisan kin-u, na abri man sa hukumanà daw amin mga gobernador. Diyà dà sidan makagsinumbungà. 39 Daw ku amin yu pa duma ha prublima, ighusayon dà man hai duun hu assembly miting. 40 Ta dilikadu bayà ku masumbung kiw hu paggubut imantu tungud ha hurà taw pakapangatarongan tai ha adagi ha kaguliyang.” 
41 Daw su maikagi din on hai, impamaulì din on sa mga utaw.



Sa atù pa, sa maayad ha balità nakalokop ta tibuuk ha Asia daw imbatbat hu mga tumutuu ha konà matuud ha mga magbabayà sa mga ribultu ki diosa Artemisa, bà dà sidan mga butang ha binuhat hu mga alima hu mga utaw aman konà man sidan mga magbabayà. Daw tungud tai, madakol sa minondà hu pagpalit hu mga ribultu ki diosa Artemisa daw hu templo-templo din, daw ayuwà naipiktahan sa nigusyu hu mga mananalsal.
Sa matuud ha kalibog kay Demetrio daw hu mga duma din ha mananalsal, iyan dà sa nigusyu dan daw sa mga pitaka dan, aman naguliyang sidan daw naghimu hu ayuwà adagi ha kasamuk. Daw hurà dan kasapon si Pablo, ba sa daruwa ha mga duma ki Pablo iyan dan hinuun dinakop daw ginuyud dan ta kulisiyum.
Basin ganì ku nadakop dan si Pablo, mapatay dan gayod.
Sa atù pa, naguliyang hai ha mga utawa ba hurà dan insaktu ha pakasumbung mahitongod ta kay Pablo ta hurà man say Pablo makasupak hu balaud, aman binanlong hu sekretaryo hu siyudad say Demetrio daw impaulì din sidan, daw inikagihan din sidan ha ku amin dan ugaling insaktu ha pakasumbung mahitongod ta kay Pablo, kinahanglan ha i-file dan sa kasu dan duun hu hukumanà. 

Mga Buhat 20:1
Na su maondà on sa kagubut, pinailogan ki Pablo sa mga tinudluan daw su masogyot din on sidan, nanamilit ta kandan daw naglarga payanaon ta Macedonia.

Aman pagkaponga hu pagkaguliyang kay Demetrio, minawà si Pablo ta Efeso daw naghipanaw payanaon ta Macedonia.

Homework:
Palihug mga sulud, basaha yu hu pinamilya sa:
Mga Buhat kapitulu 19.

